
   Сисмесĕрех пилеш хĕрелчĕ,

Вăрман тумланчĕ ылтăн тум.

Кая юлса тухать хĕвел те,

Хирте чупмасть тек ешĕл хум.



Çулла хумханнă тулă, авă,

Кĕрнеклĕн кĕчĕ капана.

Хĕрсем хĕрсех çапаççĕ авăн,

Юррисене итле кăна!



Çак ирхине ялтан эс тухрăн,

Эс уртнă йывăр кутамкка.

Сан утмалла пĕр вăтăр çухрăм

Тӳлек те такăр сукмакпа.



Сан чĕрӳне кăштах салху пек,

Хыçра юлать-çке тăван ял.

Хыçра юлать янравлă купăс

Тата... тин тытнă вĕри ал.



Анчах умра сан — çутă алăк,

Эс тытнă ĕмĕт те таса.

Куç пек кĕтет-çке тăван халăх

Эс ăс пухса таврăнасса.



Эс кирлĕ çын пул тăван ялшăн,

Ан ман çăршывăмăр пилне.

...Уй хайхинче çаплах ачашшăн

Хĕр сулкалать шур тутарне.

  